
Forsætisráðuneyti 

b.t. skrifstofu stjórnskipunar og stjórnsýslu 

Stjórnarráðshúsinu við Lækjartorg 

101 Reykjavík 

for@for.is 

 

Reykjavík, 11. desember 2023 

 

Efni: Umsögn um drög að frumvarpi til laga um breytingu á lögum um Seðlabanka 

Íslands, nr. 92/2019 (rekstraröryggi í greiðslumiðlun) 

Hinn 29. nóvember síðastliðinn birtið forsætisráðuneytið drög að frumvarpi til laga um breytingu 

á lögum um Seðlabanka Íslands, nr. 92/2019, á samráðgátt stjórnvalda. Frumvarpsdrögin hafa 

verið tekin til skoðunar á vettvangi SVÞ – Samtaka verslunar og þjónustu. 

SVÞ hafa skilning á sjónarmiðum sem liggja til grundvallar mati á þörf til að auka viðnámsþrótt 

innlendrar greiðslumiðlunar og stuðla að virkri og öruggri greiðslumiðlun í landinu. 

Um nokkra hríð hafa legið fyrir vísbendingar um að kostnaður við greiðslumiðlun sé hár hér á 

landi. Notkun reiðufjár í daglegum viðskiptum er takmörkuð. Erfitt er hins vegar að fullyrða að 

nýtt fyrirkomulag innviða innlendrar greiðslumiðlunar muni draga úr kostnaði. SVÞ telja afar 

mikilvægt að kostnaðarhagræði verði meðal leiðandi sjónarmiða en slíkt sjónarmið virðist koma 

fram í umfjöllun í kafla 6.2 í greinargerð frumvarpsdraganna. 

Í kafla 6.2 í greinargerð frumvarpsdraganna er sett fram mat á áhrifum draganna á markaði. 

Þar kemur m.a. efnislega fram að reglusetning og skylduaðild að innviðum fyrir innlenda 

rauntímagreiðslumiðlun á milli bankareikninga geti haft áhrif á söluaðila vöru og þjónustu, án 

þess að unnt sé að skilgreina áhrifin með skýrum hætti. Í þessu samhengi leyfa SVÞ sér að 

fara fram á að reglur verði ekki settar án þess að undan fari virkt samráð við aðila á markaði, 

þar á meðal seljendur vöru og þjónustu. Þá verði þess gætt að reglur verði aðeins settar að 

fyrirsjáanleiki sé tryggður. Hafa verður í huga að skipulag, ætlanagerð og fjárfesting í búnaði 

fyrirtækja sem selja vörur og þjónustu á sér jafnan töluverðan aðdraganda. Þar að auki hefur 

verslun og þjónusta í auknum mæli beint sjónum sínum að stafvæðingu og þjálfun starfsfólks 

sem slíkum breytingum fylgja. Það er afar mikilvægt að gengið verði úr skugga um að fyrirtæki 

í slíkri starfsemi hafi ráðrúm til að huga að aðlögun og raunveruleg tækifæri til að takast í tíma 

á við þær breytingar sem reglusetning kallar á. Afar brýnt er að tryggja að fyrirtæki í verslun og 

þjónustu fái tækifæri til að rýna fyrirhugaðar kerfisbreytingar, með hliðsjón af fyrirliggjandi 

sérþekkingu, og til að setja fram skoðanir á hvernig slíkum breytingum verði þannig fyrirkomið 

að kalli á sem minnst rask, umstang og kostnað.  

Virðingarfyllst, 

f.h. SVÞ – Samtaka verslunar og þjónustu 

